
	NORGGA GIRKU - DEN NORSKE KIRKE

Sámi girkoráđđi

Sáme girkkoráde  

Saemien gærhkoeraerie

Samisk kirkeråd




REFERÁHTTA FÁDDÁČOAHKKIN MAAJEHJAEVRIES 15. BEAIVVI ČAKČAMÁNUS 2005 SÁMI GIRKORÁĐI ČOAHKKIMA OKTAVUOĐAS 

Sámi girkoráđđi (SGR) lágidii rabas fáddáčoahkkima ovttasráđiid Gaale suohkanbáhpain, Åarjelh saemiej hearrain ja Åarjelhsaemien Gærhkoejielemen Moenehtse - ÅGM miellahtuiguin. Čoahkkima fáddá lei:

”Ovdanbuktit ipmiloskku giela ja kultuvrra bokte”

Čoahkkimii ledje boahtán sullii 40 olbmo. 

Sámi girkoráđi jođiheaddji Oddvar Andersen presenterii SGR miellahtuid, bargit ja ÅGM miellahtuid.  

Muitosárdni - Anna Jakobsen  

Anna rohki siessal, Tom  Kappfjell, doalai oanehis muitosártni Anna Jakobsena (1924 – 2004) birra. Anna riegádii, gásttašuvvui ja náitalii dan boares sámi báikkis, Sjeltie. Tom Kappfjell muitalii Anna stuora barggu birra ovddidit giela ja kultuvrra. Anna barggai maiddái ollu skuvlaáššiiguin, ja lei guovddážis mielde lullisámi biibbalteaksta- ja sálbmajorgalanbargguin. Anna čohkkai maiddái ovtta áigodaga ráđđálahttun SGR:s lullisámi guovllu áirrasin. 

Ođđa girkovistti plánen Sjeltie čoakkánbáikkis – dieđut

- Sjeltielávdegotti jođieheaddji John Kappfjell bokte 

Sjeltie (=čoakkánbáiki), lea boares sámi deaivvadan-, čoakkán- ja ássansadji, ja namuhuvvo vuosttaš geardde jagis 1735. Dáppe álggahuvvui maiddái Norgga Boazosápmelaččaid Riikkasearvi. Sjeltie-lávdegotti jođiheaddji muitalii Sjeltie ođđa girkovistti huksenbarggu proseassa birra; lávdegotti álgoplánaid ráhkadit kulturpárkka Maajehjaevries mas Sjeltie galggai oktan oassin. Muhto dat plánat rivde ja dál leat áigumušat hukset ođđa kapealla, mii sáhttá doaibmat giela ja ođđaáigásaš sámi organisašuvdnakultuvrra árasadjin. Gaale searvegotteráđđi heavahii kapealla dálá Sjeltie-lávdegoddái, mas álggos lei gaskaboddosaš stivra. Dál áiggoše ásahit vuođđudusa mii galgá jođihit kapealla stáhtagirkun. 

Lea maiddái ráhkaduvvon viiddis regulerenplána, mas leat goahtesajit buot 113 Sjeltie gullevaš bearrašiidda.
Sigbjørn Dunfjell – dieđut Sjeltie barggu birra:

Jurdda álggos lei hukset oktasaš organisašuvdna- ja duodjevistti. Muhto de láddagođii fas dat boares jurdda hukset ođđa kapealla mas lea girkogárdi. Kapealla mii vuosttažettiin lea girkolaš doaimmaid váste, galgá maiddái sáhttit adnot eará doaimmaide mat eai rihko girkovistenjuolggadusaid, ovdamearkkadihte kulturdoaimmaide ja olgomáilbmái diehtojuohkinbargguide. Maiddái guovllu eará olbmot, ja earát, galget beassat atnit kapealla nu guhká go eai rihko sámi ja girkolaš vieruid. Kapealla lea máŋgga gihpagis namuhuvvon, ja sáhttá doaibmat čuovgadoardnan Maajehjaevrie ja Gaale guovllus. 

Lávdegotti arkiteakta lea ráhkadan álgotennjega kapeallas. Kapealla lea hábmejuvvon goađilágážin; boaššu oarjjás, Majaklompena guvlui, das leat gistolatnja, gievkkan, hivsset ja sadji 100 olbmui. Kapealla birra galgá girkolaš šillju. Guovllu álbmot, ja guovddážis dás ÅGM, galgá kapealla eaiggádit ja dan jođihit. Muhto dát lea bargu mainna ferte njozet doapmat.   

Váldočuoggát čoahkkima ságastallamis:

Álbmot čájehii stuora beroštumi kapeallabargui, ja čujuhedje Sjeltie girkovistti sáhttit čalmmustahttit sámivuođa dán guovllus, ja doaibmat oinnolaš mearkan sámiid oskui.  

Lea dehálaš váldit dan mii alcceseamet gullá, daddjui, vaikkovel dat sáhttáge boktit dovdduid ja jurdagiid go girku hábmejuvvo goađi lágážin. Lea stuora dárbu kapellii ja sierra lullisámi searvegoddái, dat gullet oktii. Álbmot dovddahii maiddái alddiineaset vuordámušaid Sámi girkoráđđái dán áššis. 

SGR jođiheaddji giittii stuora beroštumi ovdanbuktit dan mii gullá alcceseaset, ja bidjat sániid dáruiduhttima heajos vásihusaide. 

Son logai sierra lullisámi searvegotti ásaheami leat hálddašanlaččat váttis áššin. Muhto Girkolaš dieđáhusas mii dál ovddiduvvo Girkočoahkkimis galget earret eará ságastallat semináras ”girkovistti teologiija” birra. 

